
УДК 398(882.6)
І.М. МАЛАШУК

ЗНАЧЭННЕ САЛЯРНЫХ СІМВАЛАЎ 
У БЕЛАРУСКАЙ МІФАЛОГІІ

Сёння, як ніколі раней, адчуваецца неабходнасць пазнання беларусамі куль
турных, духоўных здабыткаў і страт свайго народа, дасягненняў і пошукаў у пра- 
цэсе шматвяковага развіцця, сваіх каранёў і першавытокаў.

Адным з важнейшых сродкаў асэнсавання нашых каранёў з’яўляецца дас- 
ледаванне менталітэту прашчураў. У сферу светапогляду ўваходзіць успрыман- 
не чалавекам розных прыродных і грамадскіх з’яў, стаўленне да самога сябе, а 
таксама абумоўленыя гэтымі поглядамі перакананні і ідэалы.

Старажытны чалавек меў сваю рэлігію і міфапогію, пазнанне якіх дае магчы- 
масць атрымаць больш поўнае ўяўленне аб тагачасным жыцці, бо ў раннія гіста- 
рычныя перыяды рэлігія і міфалогія факусіравалі ў сабе погляды чалавецтва на 
свет, дапаўнялі адна другую. Звярнуўшыся да найстаражытных пластоў міфа- 
логіі і фальклору, мы ўбачым, што, як сцвярджаў А.Фамінцын, “неба, ...сонца і 
нябесная вільгаць -  вось той агульны падмурак, на якім на працягу вякоў і тыся- 
чагоддзяў узводзіліся будынкі разнастайных веравучэнняў, вось той зародак, з 
якога ўзніклі і разрасліся радаводныя дрэвы ўсіх міфалогій арыйскай сям’і, у тым 
ліку, зразумела, і славян” [13, с. 7].

Універсальны салярны міф многіх народаў -  пра дачку Сонца, нявесту ка- 
зачнага героя. Рэлігія індаеўрапейскіх і некаторых іншых народаў, як правіла, 
уключае культ сонца, яго абагаўленне ( Ра -  у егіпцянаў, Мітра -  у Іране, Геліос -  
у Грэцыі і інш.). У архаічных міфах яно -  культурны герой, які падняўся на неба. 
Павадыры амерыканскіх інкаў лічыліся дзецьмі сонца. Матыў сонечнага радаво- 
ду выкарыстоўваўся цэзарскай імперскай ідэалогіяй ва ўсе эпохі. Характэрная 
міфалагема Сонца -  вочы багоў, што назіраюць за дзеяннямі людзей. Сонца 
займае месца ў верхняй зоне вертыкальнай мадэлі Сусвету (Неба, Рай), яго сімва- 
лы -  птушкі на верхавіне Сусветнага Дрэва.

Язычніцкім сонечным боствам, якое адпавядала грэчаскаму Апалону, быў 
Дажджбог, сын нябеснага Сварога (Стрыбога, Рода). У праславянскай міфат- 
ворчасці Дажджбог адпавядае міфічнаму цару і роданачальніку Кола-ксаю, ад 
імя якога ўзнікла назва сярэднедняпроўскіх аратых -  скалоты. Імя ж цара-рода- 
начальніка расшыфроўваецца як “Сонца-цар”. Аўтар “Слова аб палку Ігаравым” 
разглядае Русь як “жыллё дажджбожага ўнука, а рускае войска як “сілы даждж- 
божага ўнука” [12, с. 8].

Старажытныя славяне былі потомкамі і цара Копа-ксая, і боства Дажджбога (абсд- 
ва яны “Сонца-цары”), таму невыпадкова і найбольшыя ўрачыстасці, і святкаванні, у 
першую чаргу Каляды, Купалпе, прыпадалі на перыяд зімовага і легняга сонцастаян- 
ня, якія з’яўляліся верхнім і ніжнім становішчам свяціла ў ходзе сонцазвароту.

Богам Сонца ў славян таксама лічыўся Хоре. Яго ўяўлялі ў выглядзе “раніш- 
няга каня” -  узыходзячага сонца. Большасць даследчыкаў лічаць Хорса шаноў- 
ным чужаземцам, бо імя Хорс паходзіць ад персідскага “сонца”. Шэраг навукоў- 
цаў выводзяць яго са скіфскага слова “хорз” -  добры. Скіфы былі паўднёвымі 
суседзямі, славяне маглі запазычыць скіфскага бога ў выніку этнічнага перамеш- 
вання на працягу III -  IX ст. ст.

У старажытнасці сонца мела шмат сімвалаў: кола, крыж, кола з кропкаю ці 
крыжам, з шасцю спіцамі, часта сонца было паказана ў выглядзе трох кругоў пад

паловай акружнасці як адлюстраванне дзённага руху сонца пад “нябеснай цвер- 
дзю” : злева ўнізе -  узыходзячае ранішняе сонца, у зеніце -  паўдзённае сонца і 
справа ўнізе -  вячэрняе сонца на захадзе. Гэтыя тры кругі адзначаюць тры су- 
тачныя пазіцыі сонца, якое дасылае святло на зямлю, адначасова падкрэсліва- 
юць і празмерную дынаміку жыватворнага свяціла.

Відаць, нездарма ў “Слове аб палку Ігаравым” Яраслаўна, звяртаючыся да 
сонца, называв яго трысветлым: “Светлае і трысветлае сонца!” [12,с. 48].

Такая сістэма трох лазіцый сонца сімвалізуе адначасова і сонечны светлы 
пачатак, І ход часу, і размеранасць руху: раніца, поўдзень, вечар. На тэту акаліч- 
насць звяртаецца ўвага і ў жніўных песнях:

Сонейка каля елі,
Мы яшчэ нічога не елі.
Сонейка каля дубу,
Я палуднаваць буду.
Сонейка на заходзе,
Я ў двары на выходзе [1, с. 94-95].

Безумоўна, гэта быў і грамовы знак, які ахоўваў сядзібу ад Перуна. “Важна 
адзначыць, што архітэктурны дэкор не з’яўляўся простай сумай асобных знакаў, 
нават такіх значных і магутных, як знак Сонца. Гэта была абарона з дапамогай 
макракосма, які быў старанна перададзены ва ўсіх сваіх асноўных элементах у 
дэкоры жылля, што станавілася мікракосмам сям’і” [10, с. 494].

Геацэнтрычныя ўяўленні аб дзённым шляху сонца па небе на конях і аб 
начным шляху па падземнаму акіяну на водаплаваючых птушках узнікпі, трэба 
думаць, яшчэ ў бронзавым веку. Менавіта тады на сасудах для памёрлых, пай- 
шоўшых у падземнае, начное царства, унізе, на донцы, адлюстроўвалася нач- 
ное, падземнае сонца.

Прасачыць паступовае ўвасабленне гэтай ідэі можна пры дапамозе скпада- 
нага арнамента самапрадак. Адлюстраванне сонечная сістэмы, зафіксаванай 
на іх, адрозніваецца ад арнаментаў на другіх прыладах побыту тым, што тут 
асаблівая ўвага звяртаецца на начное, падземнае сонца, якое апусцілася ўніз. 
Увага да чацвёртай падземнай пазіцыі сонца тлумачыцца тым, што самапрадкі 
як прылады працы прызначаліся, у асноўным, для працы вечарам, ужо пасля 
ранняга заходу зімовага сонца, ці для вячорак, якія нярэдка зацягваліся па часе
і за поўнач.

Знак начнога, падземнага сонца можна назіраць на калысках, таму што іх 
арнаментальная аснова разлічана на начны час, калі ўсе сляць, адпачываюць і 
няма каму назіраць за малымі. Таму тут, відаць, падкрэсліваецца існаванне сон
ца ў сусветнай сістэме ў начны перыяд, калі яно нябачна людзям у сваёй пад
земнай плыні ад захада да ўсходу.

Цікавая сімволіка этнаграфічных асвятляльных прылад, на якіх часта змяш- 
чалася выява сонца з намаляваным у сярэдзіне пеўнем. Такім чынам падкрэслі- 
валася непазбежнасць прыходу сонца ў новы дзень разам з ранішнім світаннем. 
Певень быў устойлівым сімвалам світання, усходу сонца і агню. Певень у міфа- 
лагічна-мастацкай традыцыі -  зааморфнае ўвасабленне Сонца і агню, су- 
тачнага кругазвароту. ён адпічвае час (“да пеўняў”, “першы певень”, “другі пе
вень”, “трэці певень”). У біблейскую і антычную эпохі певень -  сімвал “трэцяй 
стражы” ад поўначы да світанку. Адначасова Певень -  сімвал ваяўнічасці, жаў- 
нерскага гонару. Паводле народных павер’яў, ён сваім спевам разганяе нячыс- 
тую сілу, сімвалічна спалучае астральнае (верхняе) і хганічнае (ніжняе) царствы. 
Ёсць містычная сувязь пеўня з царкоўным звонам, якога таксама баіцца “нечысць”.

У новазапаветнай традыцыі ён сімвалізуе вырашальныя этапы жыцця, духоўна- 
га абуджэння і раскаяния.

У архаічных абрадах было ахвярапрынашэнне пеўня пры будаўніцтве но- 
вай хаты. Пеўнік- папулярны вобраз у народным ужытковым мастацтве (ткан- 
іны, вышыўкі, гліняныя свісцёлкі,флюгеры). На кандэлябрах Пеўня малявалі і 
побач з сонцам. Нярэдка ён рабіўся на тры свечкі (“тры сонцы”), а яго аснова 
ўяўляла сабой умоўную выяву зямлі ў выглядзе кратаў з многіх квадратаў, 
абведзеных хвалістымі лініямі вады. Трэба адзначыць, што ў трох пазіцыях 
(раніца, поўдзень, вечар) салярныя знакі паказваліся не як адзін з элементаў 
аздаблення, а дастаткова свядома, з глыбокім сімвалічным значэннем. У гэ- 
тым пераконвае тое, што яны амаль ніколі не змяшчаліся ізалявана, а заўсё- 
ды ў комплексе з другімі сімваламі -  зямлі, засеянага поля, вады. Узаемнае 
становішча розных сімвалаў у адным комплексе дадаткова падкрэслівала ды- 
наміку сонечнага дзённага руху. Г эта асаблівасць адзначаецца і ў фальклор- 
ных творах:

Ва нядзельку паранюсенька 
Узышло сонца весялюсенька.
Узышло яно абутрала,
Асвяціла лугі, бары,

Лугі, бары, чыстае поле,
Чыстае поле, жыта ядраное [3, с. 83].

Часам шлях сонца адзначаўся не трымя стандартнымі пазіцыямі, а дадат
кова яшчэ некалькімі прамежкавымі знакамі. Дзённы ход сонца ў гэтых выпад- 
ках акрэсліваўся дванаццацю сонечнымі сімваламі, якія асацыіраваліся з меся
цам!.

3 міфалогіі вядома, што існуе некалькі тыпаў салярных знакаў. Найбольш 
устойлівым з’яўляецца кола з шасцю радыусамі (“кола Юпіцера”). Сустракаецца 
варыянт кола ў сярэдзіне з крыжам, а часам і з васьмю промнямі. Сонца, якое 
ўзыходзіць, або заходзіць, можа быць паказана ў выглядзе паловы кола (дугою 
ўверх) з трыма промнямі.

Асаблівую цікавасць уяўляюць шматлікія выявы ''бягучага” сонца: у сярэдзі- 
не кола змешчана некалькі дугападобных ліній, якія размешчаны радыяльна, 
яны ствараюць своеасаблівае кола з выгнутымі спіцамі. Гэтае кола быццам бы 
коціцца. Напрамак выгнутасці заўсёды аднолькавы: верхняя лінія мае выпук- 
ласць улева, ніжняя -  управа, чым вызначаецца і становішча ўсіх прамежкавых 
спіц гэтага сонечнага кола. Часам pyx сонца паказаны толькі трыма такімі дугамі. 
Праўда, звычайна іх бывае значна болей.

У вуснапаэтычных творах, якія пасля распаду міфалагічнай карціны Сусвету 
захавалі тыя асабпівасці, у якія некалі свята верылі нашы продкі, адлюстроўвалі 
ранейшыя касмалагічныя ўяўленні, падкрэсліваецца факт падабенства сонца з 
колам, адзначаецца тое, што яно “коціцца”:

"Ой за бор, за бор сонца коціцца...” [1, с. 629];
“У адно еаконца ўкацілась сонца...” [3, с. 268];
“Яно коціцца ярчусенька..."[5, с. 383];
“Эй, за лес сонца закацілася...” [5, с. 227].

Сонца ўяўлялася славянам, як і іншым народам свету, галоўнай крыніцай 
жыцця на Зямлі. Яно давала цяпло і святло, было даравальнікам усіх людскіх 
здабыткаў:

“Свяці, свяці, сонейка, каб нам было цёпленька...” [ 1, с. 262];
“А ты, сонейка, да ты жаркае, абагрэй ты мяне” [1, с. 326]; 
“Сонейка грэе -  цёпленька будзе" [1, с. 610];
“Як я ізайду, рана засвячу-усёй мір асвячу” [8, с. 202].

Да нас дайшлі язычніцкія святы, успаміны аб іх, дзе культ Сонца -  Ярылы -  
Купалы непасрэдна звязваўся з жыццём чалавека. Няцяжка заўважыць у імёнах 
Стрыбога і Дажджбога адзіны корань “бог”. Адсюль, верагодна, і ўтварылася 
зычлівае чалавечае пажаданне дабра ў старажытнасці, характэрнае толькі для 
славян, а потым яно распаўсюдзілася па ўсяму свету, -  “Дай бог!".

Нельга не пагадзіцца з А. Сержпутоўскім: “Сонейка ніколі не злуе, яно заўсё- 
ды ласкава пазірае ды хукае на ўсіх, як матка на сваіх дзетак” [11, с. 14].

Таму ў вуснапаэтычнай творчасці сонца надзяляецца разнастайнымі эпітэ- 
тамі, метафарычна прыпадабняецца да золата, самацветаў, агню, чырвонага 
колеру. Б.Рыбакоў меў падставы сказаць: “ ... першасная сутнасць (клопат аб 
бяспецы і карысці) паступова перарасла ў катэгорыю эстэтычную, неўсвядомле- 
на захоўваючы нейкія рэмінісцэнцыі барацьбы дабра са злом, святла з цемраю. 
Усё светлае, яснае, як узыходзячае сонца, стала абазначэннем прыгожага, цу- 
доўнага, захаваўшы прамую сувязь з першавобразным: “красна-дзевіца”,“вясна- 
красна...” [10, с. 495]. Эпітэт “краснае" даволі часта сустракаецца ў фальклор- 
ных творах:

“У другім вакне -  красна сонца” [5, с. 151];
“Мая маці -  краснае сонейка” [1, с. 194];
“Усходзіла красна сонца з замор’я” [1, с. 378];

“Красна сонца - жана яго...” [8, с. 159].

Нярэдка сонца выступае ў вуснапаэтычнай творчасці як крыніца яснасці, 
нечага яснага:

“Узышло сонца яснюсенька” [3, с. 106];
“У трэйце аконца свеціць ясна сонца” [3, с. 237],
“Гдзе ж ты, сонца наша ясна...?’’ [1, с. 783],

“Яснае сонца -  жонка яго..." [3, с. 273];
“Будзь красіва, як яснае сонца...” [ 8, с. 297].

Таксама даволі часта ўжываюцца эпітэты “жаркае” і “цёплае”, таму што сон
ца з’яўляецца крыніцай цяпла:

“А трэцяя прыгода -  да жаркае сонца” [8, с. 89];
"Жаркае сонца выхваляецца" [8, с. 201];
“Жаркая сонца ў ваконца!" [3, с. 277];
“Доўга ляцела ці нядоўга, аж бачыць -  пад ёю ўжо не вада, а зямля 
зялёная, зверху цёплае сонейка свеціць" [9, с. 7];
“А цёплае сонейка так прыпякло, што Мішка і не агледзеўся, як 
соладка захроп” [9, с. 60];
“Дзяцюкова сэрца, як летняе сонца, хоць яно хмурненька, да яно 
цёпленька" [ 1, с. 329].

Нярэдка дзённае свяціла сімвалізуе чысціню, прыгажосць, таму ўжываецца 
з азначэннем “яркае”:

“У другіх варотах -  ярка соўнейка...” [5, с. 439];
“Ярка соўнейка -  то матулька мая" [8, с. 439],
“А ўзяў дачку, як яркае сонца” [1, с. 640];

“Якуэімнія пары ярка сонейка, яно коціцца ярчусенька”[8, с. 383-384]; 
“Кала рэчунькі, кала быстрае, яркая сонца ў ваконца!” [ 1, с. 277];

Сонечнае цяпло і святло заўсёды ўяўлялі сабой каштоўнасць для земляроба: 
ад добрага надвор'я залежаў плён сялянскай працы. Дасягнуўшы вядомай ступені 
інтапекгуапьнага развіцця, першабытны чапавек, назіраючы з’явы прыроды, не мог 
не заўважыць запежнасці раслін ад сонечнага цяпла і святла, без якіх не магчыма 
існаванне расліннага жыцця і жыцця жывёл, а без тых і другіх не існуе жыццё чала- 
века. Г эта з’явілася прычынай абагаўлення сонца, як пладароднага пачагку, як кры- 
ніцы цяпла і святла, што заўсёды ўяўляла сабою першасную каштоўнасць для зем
ляроба, таму сонцу пакланяліся, шанавалі яго і называлі найчасцей “залатым”:

“Сонейка маё залаценькае” [4 , с. 191];
“Дабравешчанніко святое, пашлі сонейка залатое” [4, с. 204].

Іменна тады, у старажытнасці, былі заснаваны лепшыя гуманістычныя ідэа- 
лы дабра, спагады, праўды. I найвышэйшай адзнакай дпя свяціла з’яўляецца 
эпітэт “праведнае”, таму што сонца дапамагае чалавеку і засцерагае яго:

“Ты, яснае сонца, вы, ясныя зоры, ты, ясны месяц, праведнае сон
ца" [7, с. 184];

".. .на Сіяньскай гарэ дзедзька-лябедзька, старэнькі і сівенькі, уста- 
ець ранёшанька, умуваецца бялёханька, ідзець на Сіяньскую гару, 
пад ясную зару, пад ясны месік, пад праведнае сонца” [7, с. 150];

“Закачуй, Госпадзі, загараджуй, Госпадзі; тарою камянною, дробнымі звёз
дам! і ясным месячкам І праведным сонцам ад звера бягучага, ад гада паўзучага, 
ад злога чалавека” [7, с. 75].

У старажытнасці сонца, якое надзялялася такімі азначэннямі, дапамагала 
чалавеку ва ўсіх справах, захоўвала яго ад хваробы, таму менавіта сонцу ўдзя- 
лялася вялікая ўвага ў замовах, у аснову якіх быў пакладзены ўплыў слова на 
чалавечую свядомасць. “Словы маюць агромністую ўладу над нашым жыццём, 
уладу магічную. Мы зачараваны словамі і ў значнай ступені жывём у іх царстве. 
Словы дзейнічаюць як самастойная сіла, незалежная ад іх зместу” [2, с. 174]. 
Слова “сонца” ў замовах валодае моцнай ахоўнай сілай:

"Мяне маці нарадзіла, сонейкам абгарадзіла” [7, с. 46];
“А я, раба божая (імя), іду, сонцам асвячуся, месяцам абгараджуся. 
1ду, раба божая (імя), нікога не баюся” [7, с. 47];

".. .Як месяц гасподні нараджаецца, жаркім сонцам аграджаецца, аг- 
радзі яе, Бог, ад усякіх злучаяў худых” [7, с. 67-68].

Разам з гэтым неабходна адзначыць, што ў замовах ідэя прасторы ўтрымлі- 
валася ў самым шырокім сэнсе, як макракосм, у склад якога, па ўяўленнях таго 
часу, уваходзіла наступнае: плоская зямля, два купаны неба над ёю, сонца, ме
сяц, зоркі і падземна-падводны свет, па якому сонца падарожнічае ноччу.

У тых жа замовах разам з гэтым касмічным аглядам існавала і другое ўяў- 
ленне аб такой прасторы, дзе адлік ажыццяўляецца ад чапавека, ва “ўсе чатыры 
бакі”. Менавіта такая прастора бачна ў шматлікіх замовах, якія захавалі да на- 
шых дзён анімістычныя ўяўленні людзей каменнага веку. Прастора ў гэтых замо
вах не пустынная, не абстрактная, а напоўнена ўсім, што ёсць у прыродзе і што 
створана чалавекам: папямі і лясамі, рэкамі і азёрамі, гарамі і ярамі, дарогамі, 
вёскамі, людзьмі, птушкамі, звярамі і рыбамі. Складальнікі замоў прымушалі 
людзей, звяртаўшыхся да іх за чарадзейнай дапамогай, пералічваць сотні эле
мента^ якія напаўнялі гэту прастору.

Адным з самых старажытных выразнікаў гэтай ідэі прасторы быў знак кры
жа, зафіксаваны ў старажытных земляробаў за некалькі тысяч год да ўзнікнення 
хрысціянства. Крыж змяшчаўся ў сярэдзіне сонечнага круга, каб абазначыць паў- 
сюднасць яго святла, якое распаўсюджваецца ва ўсе бакі. Гэтых старой было 
чатыры. I да цяперащняга часу ў нашай мове захавалася выказванне : “са ўсіх 
чатырох бакоў”. Чаму менавіта чатыры? Адказ просты -  гэта асноўныя і прас- 
цейшыя геаграфічныя каардынаты: усход і захад, поўдзень і поўнач. Ці яшчэ 
прасцей: уперад і назад, управа і ўлева.

Такім чынам, аналіз салярных знакаў, якія выконвалі, у першую чаргу, ахоў- 
ную функцыю, дае падставы сцвярджаць, што старажытныя ўяўленні аб макра- 
косме былі надзвычай багатымі, чалавек лічыў сябе часткай прасторы, а перша- 
вобраз сонца выступае і зараз як нейкая ўсемагутная, чароўная істота, якая да- 
руе жыццё, дасылае на зямлю цяпло і святло, спрыяе людзям, жыццё якіх арга- 
нічна зліваецца з жыццём прыроды.

SAMMARY
Art attempt to determine peculiarities of our early ancestors’ world outlook is made in the 

article. Analysing the meaning of solar symbols in folk mythology the author endeavours to 
comprehend the deep essential features of our Belarussian mentality, folk literature being 
regarded as treasury of the ancient world outlook and the reflection of early cosmological 

